
Diolch eto am ymddangos gerbron y Pwyllgor ar 8 Mai 2024 i drafod y broses o weithredu’r 

cwricwlwm newydd a’r diwygiadau ADY. Croesawyd eich ymgysylltiad adeiladol a gonest â ni. 

Diolch i chi am eich ymrwymiad i ymateb i rai cwestiynau ychwanegol gennym yn ysgrifenedig. 

Gweler yr Atodiad am restr o’r cwestiynau.  

Yn y drafodaeth breifat yn dilyn y sesiwn dystiolaeth, cytunodd y Pwyllgor i gyhoeddi adroddiad 

interim ar ei ganfyddiadau hyd yn hyn o’r ymchwiliad hwn. Rydym yn gobeithio cyhoeddi’r adroddiad 

hwn cyn gynted â phosibl i sicrhau bod gennych bob cyfle i ystyried y canfyddiadau wrth i chi 

ddatblygu eich ymateb i’r heriau sy’n wynebu’r sector addysg wrth i’r ddau ddiwygiad hollbwysig hyn 

gael eu gweithredu. Gyda hynny mewn golwg, byddwn yn ddiolchgar iawn pe gallech ymateb i’r 

llythyr hwn yn gyflymach na’r arfer – erbyn 7 Mehefin – fel y gall ein hadroddiad ystyried eich ymateb 

yn llawn. 

Deallaf y gall cyfnodau byr ar gyfer ymateb fod yn heriol i chi a’ch swyddogion. Fel bob amser, os 

yw’r cais hwn yn peri anhawster anghymesur, cysylltwch â chlercod y Pwyllgor a byddant yn gweithio 

gyda'ch swyddogion i leihau’r pwysau ar eich adran a sicrhau bod modd i’r Pwyllgor gyflwyno 

adroddiad mor brydlon â phosibl. 

Gwybodaeth ddilynol o’r sesiwn dystiolaeth ar 8 Mai - Ymchwiliad i ddiwygiadau addysg

Croesewir gohebiaeth yn Gymraeg neu Saesneg. 

We welcome correspondence in Welsh or English. 

  



 

 

Atodiad A: Cwestiynau i Ysgrifennydd y Cabinet dros 

Addysg yn dilyn y sesiwn graffu ar 8 Mai 2024 

ADY 

Cyffredinol 

 O ran sut mae penderfyniadau yn cael eu gwneud ynghylch a yw CDU yn gyfrifoldeb yr 

awdurdod lleol yn hytrach na'r ysgol, a allwch chi roi'r wybodaeth ddiweddaraf am faint o 

awdurdodau lleol, yn unol â disgwyliadau’r Cod ADY, sydd wedi cyhoeddi eu set o 

egwyddorion, gan roi'r meini prawf ar sut byddant yn gwneud penderfyniadau o’r fath? 

Data 

 Beth yw’r llinellau amser sy’n gysylltiedig â’r gwaith ar ddata y gwnaethoch gyfeirio atynt 

yn ystod y cyfarfod? Yn benodol, erbyn pryd yr ydych yn gobeithio y bydd gennych y data 

hynny yr ydych o’r farn bod angen iddynt gael eu casglu ond sydd ddim ar hyn o bryd, ac 

erbyn pryd yr ydych yn gobeithio y byddant ar gael i gyfoethogi’r broses o weithredu’r 

system ADY? 

Ôl-16 

 Y sefyllfa gyffredinol yw bod gan bobl ifanc hawl i ddwy flynedd o addysg bellach neu 

hyfforddiant ôl-16 oni bai bod ‘anghenion rhesymol am fwy’. Fodd bynnag, mae NatSpec, 

sefydliad ymbarél darparwyr addysg bellach arbenigol, yn nodi bod llawer o achosion lle 

mae pobl ifanc ag ADY yn cael eu hamddifadu o gyllid i dreulio mwy na dwy flynedd 

mewn addysg bellach neu hyfforddiant. Beth mae hyn yn ei ddweud ynghylch a yw’r 

system ADY newydd yn system 0-25 oed o ddifri fel y dywedwyd ers y dechrau? 

Cyllid 

 A allech egluro faint sydd wedi cael ei wario ar gefnogi’r broses o weithredu’r system ADY 

newydd hyd yma (cyn 2024-25)? (Mae eich papur ysgrifenedig yn nodi i £62 miliwn o 

refeniw a £40 miliwn o gyfalaf gael eu gwario rhwng 2020 a 2024.) Roedd eich papur 

hefyd yn nodi i £56 miliwn gael ei ddyrannu i gefnogi’r gwaith gweithredu yn 2024-25. 

Pam mae’r swm sydd wedi’i gyllidebu ar gyfer 2024-25 yn ymddangos yn sylweddol uwch 

y flwyddyn na’r ffigur cronnol dros y cyfnod o dair neu bedair blynedd rhwng 2020 a 

2024? A yw’r ffigurau’n gymharol ynteu a yw’r ffigur ar gyfer 2024-25 yn cynnwys 

cyllidebau ADY eraill, megis ôl-16, sy’n absennol o’r ffigur ar gyfer 2020 i 2024? 

Gweithio gyda chyrff iechyd 



 

 

 A fyddwch cystal â chadarnhau a yw pob un o'r pedwar SACDA sydd mewn swydd yn 

gwasanaethu byrddau iechyd unigol (yn hytrach na chael eu rhannu ar draws y saith 

bwrdd iechyd)? Os felly, a ydych yn fodlon bod y tri bwrdd iechyd sydd heb benodi 

SACDA yn cydymffurfio ag adran 61 o Ddeddf Anghenion Dysgu Ychwanegol a’r 

Tribiwnlys Addysg (Cymru) 2018? 

Cwricwlwm newydd 

 Mae'n ymddangos mai cynnydd ac asesu yw'r agwedd ar weithredu’r Cwricwlwm i Gymru 

sy’n peri’r anhawster mwyaf i ysgolion o hyd. Pa mor ymwybodol ydych chi o hynny ac a 

ydych chi'n ystyried darparu arweiniad manylach fel mae Estyn wedi awgrymu y gellid bod 

angen ei wneud yn achos rhai ysgolion, er gwaethaf yr hyn a ddarparwyd yn barod? 


